
সে আচলে হেরি ঘেরি চারি দিক্
প্রাণী আরোহণ করে;

আমূল শিখর শৈল-অঙ্গে প্রাণী
অপরূপ শোভা ধরে।

চলে ধীরে ধীরে শিরে শিরে শিরে
অঙ্গে অঙ্গে পরশন,

অবিরত স্রোত প্রাণীর প্রবাহ
কৌতুকে করি দর্শন;

শিলাতে শিলাতে পদ রাখি ধীরে
উঠিছে পরাণীগণ,

উঠিতে উঠিতে পড়ে কত জন
স্খলিত হৈয়ে চরণ;

বটফল যথা বৃক্ষ হ'তে সদা
খসিয়া পড়ে ভূতলে;

এথা সেইরূপ প্রাণী নিত্য নিত্য
খসিয়া পড়ে অচলে।

পড়িয়া উঠিতে কেহ নাহি পারে
কেহ বা আরোহে পুনঃ;

সে প্রাণী-প্রবাহ অবিচ্ছেদ গতি
কখন না হয় উন।

লৈয়ে নিজ নিজ যে আছে সম্বল
উঠিছে যতনে কত;

শিখরে শিখরে কনক-প্রদীপ
নেহারে সুখে সতত।

উঠে প্রাণিগণ দীপ লক্ষ্য করি
শীত গ্রীষ্ম নাহি জ্ঞান।

মন্ত্র করি সার দেহ ভাবি ছার
পণ করি নিজ প্রাণ।

কাহার মস্তকে মণি-মুক্তারাশি
উপাধি কাহার শিরে,

